
ORIZONTS 11Glindesdi, ils 22 d’avust 2022

Per rinforzar la squadra redacziunala da la FMR Fundaziun Medias Rumantschas  
tschertgain nus tenor cunvegnientscha in/a

Redactur/a Engiadina (50%– 100%)

Vus lavurais en ina pitschna squadra redacziunala da la FMR Fundaziun Medias  
Rumantschas che realisescha cuntegns medials rumantschs en furma da texts,  
maletgs ed entiras paginas da gasettas.

Vossa lavur

• Vus realisais cuntegns schurnalistics – 
vus retschertgais, scrivais e publitgais 
texts e faschais fotografias per ils 
chanals medials da la FMR (tranter 
auter las gasettas Posta Ladina, La 
Quotidiana ubain Pagina da Surmeir)  
e Vus collavurais era cun RTR Radio-
televisiun Svizra Rumantscha.

• Vus lavurais en stretg barat cun  
l’entira squadra redacziunala e cun  
il schef redactur da la FMR.

• Vus essas co-responsabel/la surtut  
per la rapportaziun en Engiadina  
ed en Val Müstair.

Lieu da lavur: Engiadina/Val Müstair

Vossas cumpetenzas

• Vus discurris e scrivais en  
l’idiom puter u vallader.

• Vus avais plaschair ed interess  
da scriver rumantsch.

• Vus essas ina persuna cun viv interess 
per quai che capita en il Grischun  
ed a livel regiunal.

• Vus savais lavurar bain en atgna reschia, 
sin atgna responsabladad ed era sut 
squitsch da temp. 

• Vus avais enconuschientschas da 
rumantsch grischun u essas pronts 
d’emprender quel. 

Tramettai p.pl. Voss’annunzia cun tut ils documents en furma electronica enfin  
ils 15 da settember 2022: david.truttmann@fmr.ch (Fundaziun Medias Rumantschas,  
Via da Masans 2, 7000 Cuira, 081 544 89 10). 

Dapli infurmaziuns davart la FMR èn da chattar sin www.fmr.ch.

FALENS/CUMPADIALS

Gion Antoni Deflorin sa festivar  
il natalezi da 100 onns
L’aulta vegliadetgna da 100 onns conton-
schan mo paucs carstgauns. Gion Antoni 
Deflorin da Falens/Cumpadials astga fes-
tivar quei anniversai ils 22 d’uost 2022. 
Dapi il november 2014 ei el sesents en 
Casa sogn Giusep a Cumpadials. La ve-
gliadetgna haveva sfurzau el per quei pass 
perquei ch’en siu dacasa a Falens era tut 
vegniu empau stentus. Cun el ha era sia 
sora Tresa priu dimora en casa da tgira. 
Plirs onns han els dus aunc saviu guder 
ensemen la sera sontga. Avon dus onns 
ha sia sora bandunau il terrester. Gion 
Antoni ei da buna sanadad e siu viv pa-
tratg lubescha ad el da persequitar il 
mintgadi cun leger gasetta e separticipar 
allas occurrenzas dalla casa.

Gion Antoni ei ledis e sia veta ei stada 
els giuvens onns imprimida da lavur e se-
gidar culla famiglia el puresser. Cun siu 
frar schumellin Francestg, il frar Bernard 
ed aunc quater soras ei el carschius si a 
Falens. Dils siat fargliuns vivan ussa aunc 
el (il vegl) e sia sora Bertha (la giuvna). 
Far in emprendissadi ei buca stau pussei-
vel, denton Gion Antoni saveva tschap-

par en nua ch’ei fageva da basegns ed era 
beinvesius sin plazzals da lavur. Pli tard 
ha el lu surpriu ensemen cun Francestg il 
tgamun dil puresser dalla famiglia. Tut 
quei e biaras autras anecdotas ord sia ve-
ta ha igl um da Falens ofniau el cudisch 
«Nus savevan da nuot auter» da Cornelia 
Vinzens.

Gion Antoni Deflorin ei in um da 
principis. Quella tenuta ha signau siu ca-
racter e sia filosofia da veta. El drova bu-
ca ils mieds da massa moderns, la gasetta 
ed il radio ein sufficients per esser infor-
maus. Siu humor ei exemplarics e sia fi-
donza religiusa ei in impurtont funda-
ment da sia veta. Tals regals ha el re-
tschiert en si’educaziun e ha suandau las 
reglas cristianas. Quei ha buca midau el 
cura ch’el ha viu il mund. Sin plirs viadis 
ell’Europa ha el visitau marcaus e re-
giuns. La historia ha adina interessau el. 
En cumpignia ei Gion Antoni staus bein 
vesius. Sias tesas e sia filosofia communi-
cava el cun dar il tgau confirmend sia per-
schuasiun. 

Paul Duff

Gion Antoni Deflorin 
persequitescha cun 
viva egliada ed interess 
il mintgadi. FOTO MAD

PUMPIERS SURSASSIALA

Cul bab tiels pumpiers
Ils babs (ed entginas mummas) vegnan 
ad enconuscher quei: Savens capeta ei 
ch’ils affons talunan era d’astgar ir ad 
exercezi da pumpiers cu il genitur bandu-
na la sera la casa per serender en sur-
vetsch. Sin fundament da quei giavisch, 
vein nus Pumpiers Sursassiala entschiet 
avon plirs onns ad organisar in suenter-
miezdi aposta pils babs e lur affons. La 
sonda vargada eis ei puspei stau aschi 
lunsch. Rodund 45 persunas han visitau 
il local a Cuoz/Mustér.

La pintga gruppa d’organisaziun ha 
semtgau ils vehichels ed igl uorden. Gest 
suenter gentar ha l’occurrenza entschiet 
ed ils babs ein vegni stedi cun lur affons. 
Il pensum ei staus da mussar alla feglia-

lonza co il material vegn duvraus e tgei 
funcziun ch’ils vehichels han. Natural-
mein ch’ils affons han astgau empruar 
bunamein tut. Pil pli entscheveva la tura 
en gardaroba nua che mintgina e min tgin 
ha inagada stuiu empruar il resti e la ca-
pellina, lu la cuntinuaziun tier la protec-
ziun da respirar ed ils differents vehi-
chels. Entgins posts eran preparai cun 
pensums: Stizzar ina casa en flomma ni 
transportar lenna cun la zaunga hidrau-
lica. Lu savevan ils affons era empruar co 
quei ei da stizzar cun aua ed era in viadi 
ell’altezia cun agid digl auto-scala era 
pusseivels.

Il plascher d’astgar esser inagada cul 
bab tiels pumpiers ei staus gronds, las 

fatschas dils affons tarlischavan ed els 
vevan nundetg bia damondas e grond 
interess. Gie, certins vevan schizun bu-
ca saviu durmir la notg passada, aschi 
gnervus eran els ed aschi fetg selegravan 
els sil di. Per che tut constetti ha ei era 
dau zatgei da magliar e beiber. Pils babs 
po il suentermiezdi esser staus stregns ed 
intensivs, als affons ha la viseta plaschiu 
talmein fetg che plirs selegran gia silla 
proxima gada. Sche tut ils buobs e las 
buobas entran, cul temps ei madirs, era 
el survetsch da pumpiers, ei la succes-
siun pils babs per franc garantida era egl 
avegnir.

Pumpiers Sursassiala, Gion Tenner

Rodund 45 persunas – geniturs ed affons – han visitau sonda vargada il local da pumpiers. MAD

TIR 

Success per tiraduras sursilvanas
A Domat ha gì lieu il campiunadi grischun cun l’arma da 50 meters. Ad Igis-Landquart è stà il di da giuvens  
e da giuvenils. Sajettà precis han cunzunt Annina Tomaschett e Chiara Weishaupt. 

GION NUTEGN STGIER/FMR

Al campiunadi grischun a Domat èn ti-
radurs e tiraduras sa mussads da lur 
megl ra vart. Tar l’elita en la categoria en 
venter ha Lars Färber (Favugn) tratg cun 
626,8 puncts in nov record grischun e 
gudagnà la concurrenza. L’anteriur 
commember dal team svizzer ha meglie-
rà ses agen record chantunal per 1,3 
puncts. Annina Tomaschett (Trun), la 
campiunessa grischuna 2021 e com-
membra dal cader naziunal, ha terminà 
il tir cun en tut 60 culps sin plaz dus. 
Cumplettà il podest ha lura Cornelia Va-
lentin (Cuira). En la concurrenza en 
venter dals juniors sa numna la victura 
Martina Herrli (Tavau). Sco Färber ha 
er la matta e commembra dal cader sviz-
zer tratg cun 612,2 puncts in nov record 
grischun. Victur da la categoria veterans 
en venter è vegnì Corsin Derungs (Ca-
muns) cun in resultat da 614,9 puncts. 
Marie-Louise Degonda (Cumpadials), 
ch’è stada gia pliras giadas campiunessa 
grischuna, è vegnida segunda. E cum-
plettà il podest ed il success sursilvan ha 
Placi Caviezel (Camuns).

Plaz duas per Chiara Weishaupt
Tar il di da giuvens e giuvenils arma da 
50 meters ad Igis-Landquart ha Chiara 
Weishaupt (Degen) tratg precis. Ella è 
vegnida segunda en la disciplina roiala da 
trais posiziuns. Gudagnà la concurrenza 
ha Enrica Caluori (Razén) cun in ferm re-
sultat da 561 puncts. Mirco Caduff (Igis-
Landquart) è vegnì sin plaz in en la cate-
goria U17-U21 e quai cun in resultat da 
395,5 puncts. Linus Maissen (Alvagni) ha 
gudagnà la medaglia d’argient en la cate-
goria U13-U15. La concurrenza da 
gruppas han dominà las gruppas da Do-
mat, Landquart, la Surselva, Poschiavo e 
Tusaun. Annina Tomaschett en plaina concentraziun.

Sajettà exact ha ad Igis-Landquart Chiara Weishaupt.  FOTOS GION NUTEGN STGIER


